
Hans Martin 
Tausen, ættaður úr 
Runavík, búsitandi 
á Argjum, andaðist 
á Boðanesheiminum 
leygardagin 7. juli, 
85 ára gamal.

Sunneva Debess, fødd 
Bertelsen andaðist á 
Eysturoyar ellisheimi 
7 juli, 80 ára gomul.

Petur Slyne, 
Tórshavn, andaðist á 
Ríkissjúkrahúsinum 
leygarmorgunin, 
47 ára gamal.

Jóannes Páll Hansen, 
vanliga nevndur Páll 
Hansen, ættaður 
úr Havn, búsitandi 
í Vági, andaðist á 
Suðuroya Sjúkrahúsið 
fríggjadagin 6. Juli, 
68 ára gamal.

Oddur Dimon, 
Trongisvágur, andaðist 

í heiminum fríggjadagin 
6. juli, 57 ára gamal.

Johannes Andreas 
Næs, ættaður úr Nesi 
í Hvalba, búsitandi 
í Havn, andaðist á 
Landssjúkrahúsinum 
hósdagin 5. juli,
97 ára gamal.

Jón Kristjansson, 
fyrr nevndur Jón Bogi 
Jensen, andaðist á 
Landssjúkrahúsinum 
fríggjadagin 29. juni, 
67 ára gamal.

Louisa Olsen Gjógv, 
ættað av Oyrarbakka, 
andaðist á Mørkini 
sunnudagin 1. juli, 
95 ára gomul.
Kistan fer av 
Mørkini, hóskvøldið 
5. juli kl. 18.00.

Lisa Simonsen, 
Hvannasund, andaðist á 
Klaksvíkar sjúkrahúsið, 
leygardagin 30 juni, 
65 ára gomul.

ANDLÁT

FÝRA NÝGGIR FARMAKONOMAR
Hósdagin fingu fýra næmingar á Tjaldurs Apoteki fingið prógv sum 
farmakonomar. Tær fýra hava staðið í læra á Tjaldurs Apoteki. Tað tekur trý ár 
at læra til farmakonom, og í lærutíðini er næmingurin skiftisvís í starvsvenjing á 
apotekinum og á Farmakonomskúlanum í Hillerød. 
Tær fýra eru: Elin Ó Poulsen, Ester Petersen, Susan Johannesen og Annika 
Lenvig.

Eilif Høgnesen og Rannvá Samuelsen, 
Hoyvík, fingu 4. juli ein son. Hann var 53 
cm langur og vigaði 3.640 gramm.

Kreativi íverksetarin 
Petur Slyne deyður
Dugnaligi og kreativi 
íverksetarin Petur Slyne 
andaðist í gjár einans 47 
ára gamal

Leygarmorgunin doyði Pet­
ur Slyne brádliga eftir stutta 
sjúkralegu á Ríkissjúkrahús­
inum í Keypmannahavn. Pet­
ur var einans 47 ára gamal.

Petur Slyne var sonur 
Margaret Slyne, og hann 
vaks upp í Brekkugøtu í Ra­
barbukvarterinum í Havn, 
í heiminum hjá ommuni og 
abbanum, Michael Slyne, 
sum var ættaður úr Írlandi, 
og sum sum doyði í 1988 og 
Petru Slyne, sum doyði í 
1997. Petur var dugnaligur 

á so mongum økjum. Hann 
var virkin ítróttarmaður og 
spældi í mong ár á besta lið­
num hjá HB. Hann var íverk­
seti, stovnaði egna lýsingar­
fyritøku, var við til at stovna 
Vikublaðið fyri 18 árum síð­
ani. Seinastu árini hevur 
hann havt egna fyritøku og 
hevur gjørt grafiskt arbeiði 
og marknaðararbeiði fyri 
fleiri stórar fyritøkur.

Petur Slyne gjørdi ikki 
nógvan háva úr sær sjálvum. 
Lítillátin og stillførur var 
hann, tó at tú skjótt sást, at 
hann visti, hvat hann vildi og 
dugdi tað, hann gjørdi.

Í Miðlahúsinum hava vit 
havt tætt samband við Petur 

seinastu árini – serliga síðani 
vit løgdu saman útvarps­
rásirnar Rás2 og KissFM og 
Voxpop. 

Petur Slyne var ein aktiv­
ur maður, altíð í gongd við 
okkurt. Umframt arbeiði í 
egnu fyritøkuni, so var hann 
virkin í Voxbotn Entertain­
ment, sum fyri viku síðani 
skipaði fyri stóra tónleika­
tiltakinum Voxbotn í Vág­
sbotni í Havn. Hann var 
eisini við til at keypa bila­
søluna Wenzel um árskiftið 
seinasta, saman við tveim­
um øðrum. Á Mallaroca 
hevði hann sítt annað heim. 
Har hevði hann hús, og har 
vitjaði hann javnan.

Vinmaðurin Rúni M. Djur­
huus skrivar um Petur, at 
hann altíð segði, at »summi 
doyggja ung, men liva til tey 
eru gomul. Eg livi hvønn dag, 
sum var tað tann seinasti«.

– Hetta var títt motto, tú 
vildi tað so, og soleiðis var tín 
lívsáskoðan, skrivar Rúni M. 
Djurhuus.

Petur átti trý børn, tveir 
synir og eina trý ára gamla 
dóttir við unnustuni Sú­
sonnu.

Vit lýsa frið yvir minnið 
um dugnaliga samstarvsfel­
agan Petur Slyne!

Johannes Andreas Næs farin 97 ár 
Hósdagin andaðist Johannes 
Andreas Næs, 97 ára gamal. 
Johannes Andreas Næs, ið 
sum skald kallaði seg Flóvin 
Flekk, varð føddur í Nesi í 
Hvalba 16. september í 1920.

Tá hann var liðugur við 
barnaskúlan var hann fiski­
maður í nøkur ár og fór so á 
læraraskúlan í Havn og tók 
prógv í 1942. 

Fyrstu árini var hann vik­
arur ymsastaðni í Suðuroy, 
sat í starvi í Porkeri 1944-49, 
í Vági 1949-62, varð so í 1962 
fyribils settur sum skúlaráð­

gevari í serundirvísing fyri 
alt landið og varð settur í fast 
starv í 1965.

Av mongu álitisstørvum 
hansara kann nevnast, at 
hann var nevndarlimur í 
Føroya Lærarafelag 1959-68, 
harav formaður í mong ár 
og nevndarlimur í útvarps­

nevndini í fleiri ár. Longu á 
ungum árum gav hann út yrk­
ingasavnið »Keldufar«, 1949. 
Johannes Andreas Næs nýtti 
tá dulnevnið Flóvin Flekk. 

Í 1959 varð hann av Føroya 
Landsstýri valdur í Føroya 
Skúlabókagrunn, formaður 
frá juli 1966. Hann hevur so­
leiðis havt stóra ávirkan á 
føroyska skúlabókaútgávu. 
Sjálvur hevur hann evnað 
til »Stavkistlar«, 1964, »Orða­
talvur og Orðakort«, 1966, 
»Martin Luther«, 1970, og 
saman við øðrum skúlafólki 

hevur hann lagt til rættis 
kristnibókarøðina og før­
oysku lesibókarøðina til fólk­
askúlan. 

Umframt hetta hevur 
hann verið blaðstjóri á »Sunn­
udagsblaðnum« 1951-78, og 
hann hevur frá 1951 verið 
formaður í teimum nevndum, 
ið lagt hava til rættis útgávu 
av Heimamissiónssangbókini. 

Í 2012 gav abbadóttir 
hansara, Lív Næs út fløguna 
Keldufar við yrkingunum úr 
yrkingasavninum hjá Flóvin 
Flekk.

Johannes Andreas Næs og 
Zakarias Wang á hátíðarløtu 
í Roynhøllini í sambandi við, 
at bókin um Lítlu Dímun hjá 
Johannes Andreasi Næs var 
givin út 23. november í 2016

VÆLKOMIÐ LÍTLA BARN


